
BO-AR KOI POL POYOA
PHILIP

Ponuai Cua-Rowdng

1 P61 song Timé6the, du monih holin-hola
Yang Jésu Krist, poyoa to abih togré monih
sgcCih-sri lam Yang Jésu Krist, la du monih do
lam ploi-prong Philip, gam song du monih
gonuar apan-ako Torpuol Goh-Socih song du
monih gonuar dong-brua.

2Yong lokou Yang P6 Longi, Ama buol gudroi
song Yang la Yang Jésu Krist, broi ponuai
anit-broi-soh song ponuail ring-longai to buol
adoi-ai.
Ponuai Unjomun Song Ponuai Iou-Lai

3Yau tu sodor truh buol adoi-ai, nin dolha
unjomun Yang P6 Longi dolha.

4Lam yau ponuali icu-lai to abih buol adoi-ai,
dolha mit-mit iou-lai song hotai-hotian soh-sai.

5 Koyoa mung horoi comrup tol truh to tu ni,
buol adoi-ai hi po-onah gam song dolha lam
brua poto-akhan Ponuai-Siam.

6 Dolha pang-tui nin-kojap lai P6 hd toma nga
brua siam lam buol adoi-ai, rou nga wil-tol
brua nun tol truh to horoi Yang Jésu Krist truh

morai. _ 5 i .
7Dolha sonung truh abih buol adoi-ai you

nun, la iou bia; koyoa buol adoi-ai do lam
hotai-hotian dolha. Yah tu dolha pal kodong

sréng-anuh, halai tu dom dong séng nga grcoh
nin-kojap to ponuai-topa Ponuai-Siam, nin
abih buol adoi-ai kung hu po-onah lam ponuai
anit-broi-soh hi broi to dolha.

8 Koyoa Yang P6 Longi nga groh to dolha lai,
dolha udn-ronam to abih buol adoi-ai song
ponuai uon-ronam Yang Jésu Krist.

9 Ponuai dolha icu-lai, nin la ponuai

uon-ronam lam buol adoj-ai 'bro horoi 'bro
di- to’go gam so’ng ponuai wong-thou song

togro ponual kran-thou dorlam,

10 dong buol adoi-ai hi rogoi kran-poklah
jiong ponual hogeé la siam rolau abih, t6 lam
horoi P6 Krist buol adoi-ai hd goh-socih song
wil-tdl, 'buh hid ponuai hogé t6 puai 'buah jiong,

11 hd bau boh ring-topa koyoa Yang Jésu
Krist, t6 moyom-poglong song adoh-moyom
Yang P6 Longi.

Hodiu Koyoa P06 Krist

12 0 buol adoi-ai, dolha khiang buol adoi-ai
thou lai togrd ponual tobia truh to dolha hi
dong to Ponuai-Siam hi di-togo,

13 t61 truh abih buol ling khia-gar lam
sang-glang monih kwang apan-ako du car lam
logar gam song togro monih pokon hi thou
loh-lang lai dolha koyoa mung P6 Krist bloh pal
kodong sréng-anuh.

14 Koyoa 'buh dolha kodong sréng-anuh, nin
16 buol adoi-ai 'bré pang-tui Yang pran-kojap
rolau, song hil-pran hotai-hotian poto-akhan
Ponual Yang, bloh 'buh huoi koda hoge.

15 Bia, hli du monih poto-akhan mung P6
Krist koyoa hotai-hotian oan-anok song
mosau-tamblah, bloh kung hi du monih pokon
koyoa hotai siam bloh poto-akhan.

16 Du monih ni poto-akhan koyoa
hotai-hotian uén-ronam, song buol gunu thou
lai dolha hi Yang rowah-p6 t6 dom dong to
Ponuai-Siam.

17D0 du monih dih niun poto-akhan mung P6
Krist koyoa ponuail oan-korlih, buol gufiu 'buh
hid hotai-hotian topa-siam, song sonung lai nga
you nun la potol 16 rolau ponuai podi-podoa
gleh-glar to dolha, lam tu dolha kodong
sréng-anuh.

18 Bloh ponuai nun kung 'buh hi la hoge!
Yah hoyou loi lou, song hotai siam halai hotai
joha, nin P6 Krist sodat hii poto-akhan, song
you nun la dolha soh-sai bojo, song dolha roa
do soh-sai rolau wo.

19 Koyoa dolha thou lai gonum to ponuai
buol adoi-ai iou-lai song gonum to Bonga
Socih-Sri Yang Jésu Krist dong-kol, nin ponuai
ni rou ba truh ponuai dong-poklah to dolha.

20 Ponual dolha lokou-khiang song
gonum-cang la rot 'buh kodong molou alah
mung togro ponual hoge, bloh tu loi kung ma
abih hotai-hotian hil-pran bloh duh brua Yang,
to tu ni kung you lam togro tu, yah hodiu halai
motai, nun P6 Krist sgdau hi moyom-poglong
lam rai hoditu dolha.

21 Koyoa song dolha, hodit la P6 Krist, song
motai la sa ponual kwo-mang.

22 Bloh yah dolha do hodiu lam rup-phap
drah-rolo bloh brua nga dolha sodau tobia
bonga boh, nin dolha 'buh thou pal rowah
ponuai loi.

23 Dolha kong kotung-hua tokrah dua ponuai:
sa gah nin khiang hid tobia nau t6 do song P6
Krist, nin la ponuai siam rolau to dolha,

24 sa gah nun ku sodat do wad lam rup-phap
drah-rolo, nun la ponuai kwo-mang rolau to
bugl adoi-ai.

25 Pang-tui nin-kojap ponual ni, dolha thou
lai dolha rou do wad song sodau do wo song
abih buol adoi-ai, t6 dong buol adoi-ai
prong-togo song soh-sai lam ponual pang-tui.

26 You nun, tu dolha gai truh wg cua-rowang
buol adoi-ai, nin buol adoi-ai rou hii 16 ponual
t6 yeh-droi poglong-rup mung dolha lam Yang
Jésu Krist.

Tamnga To Ponuai Pang-Tui

27 Ponual phun bia la buol adoi-ai pal hodiu
iou pal song Ponuai-Siam P6 Krist, t6 tu truh
cua-rowang buol adoi-ai halai tu loku mota,
dolha king mohtt thou lai buol adoi-ai sodatu
do dong kojap, sa hotai-ako, sa hotai-hotian
song gou tamnga to ponual pang-tui bloh
Ponuai-Siam ba truh to buol adoi-ai,

28 song buol adoi-ai rou 'buh huoi-koda to du
monih tamdra-wo song buol adoi-ai mung
togro ponuai hogé. Nun la nal groh broi 'buh
buol gufiu rou kong polui-polohia, do buol
adoi-ai nin rou hii dong-poklah, song ni brua
truh ming Yang P6 Longi.

29 Koyoa Yang P6 Longi 'buh icu broi to buol
adoi-ai ponual anit-broi-soh pang-tui lam P6
Krist soh, bloh do hi kong podi-podoa gleh-glar
koyoa P6 wo,

30 nun la pal kong gam sa ponuail tamnga you
buol adoi-ai hu 'buh lam anih dolha, song tu ni

buol adoi-ai hii mohu thou la dolha sodau do
tamnga.

2

Kokoi-Poto Pal Sa Hotai-Hotian Song Po-oneh
Rup

1You nun, yah lam P6 Krist hil ponuai
poluo-posoh loi, yah lam ponual uén-ronam hu
ponuai poluo-porongai loi, yah lam Bonga
Socih-Sri hd ponuai nau-morai potom-pogum
loi, yah hi hotai-hotian uén-ronam song
hotai-hotian anit-soning,

2nun buol adoi-ai pal sa hotai be song gou,
sa ponual uon-ronam, sa hotai-ako, sa
ponuai-sonung song gou bloh nga to dolha
soh-sai wil-tol.

3 Juoi nga ponual hoge koyoa hotai-hotian
oan-korlih, halai koyoa ponual mang-kocra
'buh kwo-mang, bloh pal po-oneh rup, co
monih pokon you prong-mang rolau droi.

4Yau arang lam buol adoi-ai juoi min
co-sonung truh ponuai kwo-mang to rup-phun
droi soh, bloh pal co-sonung truh ponuai
kwo-mang to monih pokon roi.

5 Buol adoi-ai hi bé sa hotai-soning you P6
Krist hu.

6 P6 sodat mohio you Yang P6 Longl mung
abih togro mota, bloh P6 'buh ¢o ponuai droi
ring-sogou song Yang P6 Longi la ponuai pal
apan romia. *

7P6 hi kla-luoi rup-phun droi,

Cu ma rup-rép monih holun-hola,

Song tobia jiong mcohid you joi ana monih,

8 PG hi tobia truh you sa arang monih,

Po-oneh rup-phun droi trun, pang-duh tol
truh motai,

T61 truh motai to ngo koyou pokal.

9 Kung koyoa nun bloh Yang P6 Longi hi
po-podi P6 glong rolau abih,

Song broi to P6 angan to ngo abih to togro
angan,

10T6 tu mohw truh angan Yang Jésu,

Abih togro to-u to ngo longi, to ala 1on, song
gah ala 1on,

Pal ceé to-u trun,

11Song abih togrd dolah pal angan tobia Jésu
Krist la Yang,

Bloh moyom-poglong Yang P6 Longi, la P6
Yang Ama.

Ponuai Sordah Lam Dun-Ya

12You nun, o buol adoi-ai dolha uon-ronam
bia, you buol adoi-ai sodau mit-mit pang-bobah
nga tui, 'buh iou min tu dolha hd mota, bloh
gam tu ni, la td dolha loku mota, lokou-khiang
buol adoi-ai 'bré pang-bobah rolau wo, ma bé

* 2:6 2:6 P6 sodail hi rép-rip Yang P6 Longi, bloh P6 'buh
¢o ponual droi ring-sogou song Yang P6 Longl la ponual pal
apan-ma.

hotai-hotian huoi-koda song kotd-droi bloh nga
wil-t6]l ponuai dong-poklah droi.

13 Koyoa Yang P6 Longi la P6 do nga brua lam
buol adoi-ai, t6 buol adoi-ai gam khiang gam
nga tui hotai-khiang siam Po.

14 Togrd brua buol adoi-ai nga, yong juoi nga
song hotai-hotian yuam dom halai tam-mosau,
15 t6 buol adoi-ai rou tobia jiong goh-socih,

'buh hi arang soi puai 'buah jiong ponuai
hogé, song rou tobia jiong du monih ana
wil-tol Yang P6 Longi, tokrah sa joi-potian bld
lor song sung-joha. Tokrah joi-potian nun, buol
adoi-ai pal posang sordah you ponual sordah
lam dun-ya;

16 pioh-romia kojap Ponual broi ponuai
hodiq, t6 lam horoi P6 Krist, dolha hi rogoi
yeh-droi lai dolha hd dual song kong gleh-glar
nga brua 'buh iou la 'buh kong-kwo ou.

17Yah lai drah dolha hu pal ho tobia té srah
to ngo phon ce-poyor duh-dolbat bloh buol
adoi-ai ma ponuai pang-tui poya di to Yang P6
Longi, nin dolha kung soh-siam hotai-hotian,
song soh-sai gam song abih buol adoi-ai.

18 Buol adoi-ai kung you nun roi, sch-sai bé
mung ponuai nun, song soh-sai bé gam song
dolha.

P6l bom Poyoa Pothou Dolhou Mung Timothe
Song Epaphodik

19 Gonum to Yang la Yang Jésu, dolha
gonum-cang lai dolha hii rogoi podar Timoéthe
truh song buol adoi-ai somar, t6 rup-phun

dolha kung hi kodong-longai lam hotai-hotian
tu hd mohv thou mung buol adoi-ai.

20 Koyoa 'buh hi arang soi sa hotai-hotian
song dolha t6 bia-biai sonung ko-u to buol
adoi-ai you Timothe.

21 Bia you nun, arang soi arang nin kung min
sonung truh ponual kwo-mang kroi to
rup-phun droi soh, bloh 'buh sontng duah
ponuai kwo-mang to Yang Jésu Krist.

22 Bloh buol adoi-ai hi thou, Tim6the hi
rang-tobia la sa arang monih iou pal bia, koyoa
nu hu gam song dolha dong duh brua to
Ponuai-Siam, you ana song ama.

23 Koyoa nun dolha gonum-cang rou podar
Timo6the nau mu, hodoi tu dolha thou
brua-konua dolha hoyou loi.

24 Bloh lam Yang, dolha pang-tui lai rup-phun
dolha kung rou truh song buol adoi-ai, 'buh
suoi ou.

25 Lam tu do cang, dolha sonung lai pal
poyoa Epaphdédik morai wo song buol adoi-ai
dolhou. So-ai nun la sa arang monih adoi-ai, sa
arang monih adoi-ai gou nga brua gam song
dolha, song la sa arang monih ling tamnga lam
sa torpucl gam song dolha. So-ai nun kung la
monih ala mota buol adoi-ai, song la monih
dong duh brua bloh buol adoi-ai hi poyoa truh
t6 dong-kol dolha.

26 Koyoa so-ai nin eh-uan bia hi tom pap
mota wo song abih buol adoi-ai, song sonung
ko-u koyoa buol adoi-ai hii moht thou mung
brua fiu kodong lo-6n longoh.

27 Bia you nun, sg-ai nun hi lo-0n trau koje
motai, bloh Yang P6 Longi hid anit-ronam to
nu, 'buh iou min anit-ronam to so-ai nin soh,
bloh kung gam to dolha roi, t6 dolha klah pal
kong abih ponuai donuh-dona ni truh ponuai

donuh-dona dih. . .
28 Koyoa nun, dolha tombah-tomban poyoa

so-ai nin morai wo, to buol adoi-ai hi soh-sai
tu pap wo so-ai nin, song dolha kiung rou klah
'buh pal sontng ko-u.

29 You nun, buol adoi-ai soh-sai bé lam Yang
bloh wa-ro sg-ai nun. Buol adoi-ai co
prong-mang bé to du monih you nun.

30 Koyoa mung brua P6 Krist bloh so-ai nin
hi koje motai, kong prah-luci ponuai hodiu
droi t6 nga wil-tdl du brua bloh buol adoi-ai
'buh rogoi truh dong dolha jiong.

3

Ponuai Ring-Topa Bia

1 Hodoi lui, o buol adoi-ai dolha, buol adoi-ai
soh-sai bé lam Yang! Dolha 'buh komluwh-huoi
bloh wa posoddr wo du ponual ni to buol
adoi-ai, koyoa nun la brua hi kwo-mang to
buol adoi-ai.

2 pal co-korhia bé du monih mosak-joha, la
du monih mohi¢ you joi asou. Co-korhia bé du
monih nga brua mosak-joha. Co-korhia bé adat

sokau-koli lor. N
3 Koyoa buol gudroi la du monih hu

sokau-koli bia, du monih duh brua Yang P6
Longi koyoa Bonga Socih-Sri, du monih
yeh-droi poglong-rup lam Yang Jésu Krist, song

'buh luoi hotai-hotian pang-gonum lam
rup-phap drah-rolo.

4Yah lai rup-phtn dolha hi ponuai té
pang-gonum lam rup-phap drah-rolo, song yah
hid arang soi sonung lai droi hd ponuai t6
pang-gonum lam rup-phap drah-rolo, nin
dolha ni hi 16 rolau wo:

5 Dolha hi nga adat sokau-koli hodoi tu dih
apui tolpan horoi, dolha la monih buol lang
Israel, lam joi-potian 'Benjamin, la monih
Hebro, ana monih Hebro; ming gah ponuai
adat-adia, nin dolha la sa arang monih Pharisi;

6 mung ponual abih hotai-hotian, nin dolha
la monih ma-pokou Torpuol Goh-Socih, mung
rai hodiu ring-topa tui ponual adat-adia, nun
dolha la monih 'buh hi anih puai 'buah jiong.

7 Bloh koyoa P6 Krist, dolha Co togro ponuai
kwo-mang droi hd you la ponuai lohia soh.

8 Rolau to ni'n wa, dolha co abih togrd mota
you la ponuali lohia soh, koyoa ponuai
kran-thou Yang Jésu Krist, Yang dolha, la
ponuai cok-mang rolau abih. Koyoa P6, dolha
kong lohia abih togrd mota, dolha co abih
togrd ponuai nun you phon thul-sou 'buh
kwo-mang, t6 hi P6 Krist,

9s0ng hi do lam P6. Hd you nun, 'buh iou
koyoa gonum to ponual ring-topa dolha, la
ponuali ring-topa koyoa ponuai adat-adia ba
truh, bloh la gontm to ponuai ring-topa koyoa
hotai-hotian pang-tui lam P6 Krist, nin la
ponuai ring-topa truh mung Yang P6 Longi,
gonang to ngo hotai-hotian pang-tui,



PHILIP 3:10 Xi PHILIP 3:17

10t6 dolha hu thou P, thou gonap-gonuar
ponuai hodiu wd P6, hi po-onah lam ponuai
podi-podoa gleh-glar Po, song tobia jiong
mohid you P6 lam ponuai motai Po,

11 sdng ponual gonum-cang la dolha kung
rou hi hodit wo ming anih motai.

12pdm you nun, 'buh iou la dolha hi abih
togro ponuai nin bojo, halai dolha hi wil-t6l
bojo ou, bloh la dolha do duai t6 ma gohi,
koyoa rup-phtn dolha hid P6 Krist tamblah ma
bojo.

13 O buol adoi-ai, dolha 'buh sonung lai droi
hi tamblah ma hi bojo,

14 bloh dolha ku nga sa ponual, worglai abih
togro hogé gah rong, plong rup pogui tui togrd
ponuai gah anau, dolha nam topa nal-phun
bloh duai, t6 tamblah ma hi phén moyom-broi
mung ngo glong bloh Yang P6 Longi hu pioh to
monih hi P6 iou-rowah lam Yang Jésu Krist.

15 You nun, abih buol gudroi la du monih
prong lam Yang pal hd hotai-sonung ni, song
yah buol adoi-ai hi hotai-sonung loi pokon,
nun Yang P6 Longi kung rou akhan-tobia to
buol adoi-ai.

16 Lokou-khiang lai lam buol gudroi, arang
soi hi truh to nal loi, nin kit miéng nal nun
bloh nau.

Pél Poto-Kokoi Pal Tui Kroh Droi

170 buol adoi-ai, yong buol adoi-ai dom tui
bé dolha, song co-sonung bé truh du monih
hodiu tui kroh buol dolha.

18 Koyoa, you dolha hi dom song buol
adoi-ai 16 amang, song tu ni dolha pal hia bloh
dom wo: Hu 16 monih hodiu you
mobai-tamdra wo song koyou pokal Po Krist.

19 Lui-dut buol gufiu la ponuai polui-polohia.
Buol gunu ma tung droi nga yang droi, ma
ponuai molou alah nga ponual mang-kocra,
song min sonung truh du brua dun-ya soh.

20 Bloh buol gudroi la buol lang to ngo longi,
song mung anih ntn buol gudroi do krau-cang
Yang song Yang Dong Poklah buol droi la Yang
Jésu Krist.

21 P6 rou posolih rup-phap jiang lo-on longoh
motai-lohia song 'buh kwo buol gudroi tobia
jiong mohid you rup-phap mang-kocra Po,
angui gonap-gonuar nga to abih togrg joi-phon
pang-duh Po6.

4

Du Ponuai Poto-Kokoi Pokon

1You nun, o buol adoi-ai dolha uon-ronam,
du monih hotai-hotian dolha jiang sodor
sg-uan, buol adoi-ai la ponuai soh-sai song
kolmu-potau dolha. O buol adoi-ai dolha
sg-uan ronam bia, ku do dong kojap bé lam
Yang!

2 Dolha poto-kokoi Eb6di song Sintiko pal sa
hotai-sontng song gou lam Yang.

3 Dolha kung yong so-ai, monih adoi-ai gou
topa-tope dong duh-brua gam song dolha, yong
so-ai dong-kol bé dua arang monih komoi ni.
Buol gunu la du monih hi gam song dolha

tamnga to Ponuai-Siam, kung you Klemang
song du monih adoi-ai gou pokon, bloh mota
buol gufiu hii wa lam bo-ar ponuai hodiu bojo.

4 Soh-sai bé lam Yang mit-mit, dolha dom
posodor wa: Soh-sai beé!

5 Broi bé to togrd monih 'buh ponuai
longuh-siam buol adoi-ai. Yang kojé truh bajo.
6 Juoi sonung ko-u mung ponuai hoge, bloh
lam abih togrd brua angui bé ponual icu-lai,

lokou-yong, song ponuail unjomun bloh
akhan-tobia togrd ponuai lokou-yong droi to
Yang P6 Longi.

7 Ponual ring-longai Yang P6 Longi, la ponuai
ring-longai bloh joi ana monih 'buh rogoi wong
thou jiong, rou grap-grong hotai-hotian song
hotai-ako buol adoi-ai lam Yang Jésu Krist.

8 Hodoi lui, o buol adoi-ai, togrd ponuail hogée
topa-tope, ponuai hogeé iou pal co prong-mang,
ponual hoge ring-topa, ponual hoge goh-socih,
ponuai hoge pal tokru-ronam, ponual hoge pal
tiong-moyom; yah hd ponuai hogé siam, iou
pal moyom nun buol adoi-ai pal sonung truh.

9 Togro hoge buol adoi-ai hid mogru, hi
d6-ma, hi moht song hd 'buh anih dolha, nga
bé, nin Yang P6 Longi la P6 broi ponuai
ring-longai rou do song buol adoi-ai.

Pél Unjomun Muing Ponuai Dong-Kol

10 Dolha soh-sai bid lam Yang, koyoa
hodoi-lui buol adoi-ai sodatu do sonung truh
dolha. Dolha pang-tui lai buol adoi-ai jiang

sodau sonung sodor truh dolha mit, bloh min
'buh hi tu potuah t6 rang-tobia.

11'Buh iou koyoa siocu-kadong bloh dolha
dom you nun ou, koyoa dolha hii mogru thou,
yah pap ponuai hogeé lam rai hodit, king
soh-siam hotai-hotian do you nun.

12 Dolha thou hoyou loi la sicu-kodong,
hoyou loi la dolah-dolai. Lam togrd anih song
togro tu, dolha hii mogru-thou ponuai-phun t6
hodit, yah troi halai lopa, yah dolah-dolai
halai siou-kodong.

13 Dolha nga jiong togrd brua gonum to P6
broi potdl pran to dolha.

14 Bloh buol adoi-ai hi dong dolha lam tu
dolha pap ponuai gleh-glar kan-doman, nin bia
buol adoi-ai hli nga sa brua siam bajo.

15 0 buol adoi-ai monih ploi-prong Philip,
rup-phun buol adoi-ai thou lai, lam du horoi
comrup dolha toma poto-akhan Ponuai-Siam,
tu dolha tobia ming car Masedoan, 'buh sa
Torpuol Goh-Socih loi hi po-onah lam brua
dong-kol dolha, min buol adoi-ai soh.

16 Tu dolha do to Tesalonika, buol adoi-ai
kung hi dua klou amang poyoa du phon angui
'bong truh dong-kol dolha.

17'Buh icu dolha tui duah phon broi-soh
mung buol adoi-ai, bloh la tui duah bonga boh
ponual prong-togé gah bonga lam buol adoi-ai.

18 Tu ni dolha hi tdl abih togro phon pal hi
t6 angui, song do hd dolah-dolai wo. Dolha hi
d6-ma tol abih togrd phon buol adoi-ai poyoa,
mung so-ai Epaph6dik jao wg. Phon buol

adoi-ai poyoa to dolha, bia 'buh kroi you sa
phon cé-poyor duh-dolbat hi 'bou bolhou, sa
phon cé-poyor duh-dolbat hi Yang P6 Longi
soh hotai-hotian d6-ma, song siam hotai P6.

19 Yang P6 Longi dolha rot broi to buol
adoi-ai tol abih togrd mota buol adoi-ai pal
cang hd t6 angui 'bong, tui ponuai moda
gon-hup mang-kocra P6 lam Yang Jésu Krist.

20 Yong lokou ponuai mang-kocra do abih
lam Yang P6 Longi, la Ama buol gudroi, rai
podo rai 'buh lui! Amen.

Ponuai Cua-Rowdng Tolui Bo-ar Poyoa

21 Yong broi buol dolha poyoa ponuai
cua-rowang truh to yau monih socih-sri lam
Yang Jésu Krist. Du adoi-ai do song dolha
poyoa ponuai cua-rowang buol adoi-ai.

22 Abih togro monih socih-sri poyoa ponual
cua-rowang buol adoi-ai, dolhou bia la du
monih duh brua lam sang-glang Sesa.

23'Yong lokou ponuai anit-broi-soh ming
Yang la Yang Jésu Krist do song hotai-bonga
buol adoi-ai!

